
ORDA16 D137 Widmung: A2r–A3r 

 

A2r 

Karl. Wolfkgang Grane 

ʒů Oetingen. 

Dem würdigen vnd Hochgelerten vnſerm beſondern 

lieben herren Jacoben Schencken/ der Rechten Do⸗ 

ctor / vnd Keyſerlich Cammergericht Aduocaten. 

VNſern günſtigen grůß vnd alles gůt ʒuͦuor 

Würdiger Hochgelerter beſonder lieber/ Vns iſt in̄ 

diſen tagē naͤben eym Lucianiſchen geſchprech Bů⸗ 

chlin ein brieff von Augſpurg aus von eüch ʒůkom⸗ 

men/ darinn jr anʒeigt/ jr habt vns hieuor des heidni⸗ 

ſchen hochweyſen Epicteti handtbuͤchlin vns ʒůgefallen/ ver⸗ 

teütſcht/ ʒůgeſchickt/ vn̄ darneben geſchriben etc. mit anhangen 

den betlichem erſůchen eüch ʒůuerſtendigen/ Ob vns vermelt 

Buͤchlin vnd ſchreiben behendigt wordē ſey oder nit/ Darauff 

geben wir eüch ʒůerkennen/ das vns ſolch eüwer ſchreiben/ vnd 

Buͤchlin ſampt eym getruckten Lucianiſchen geſprech/ durch 

ein von Schwaͤbiſchenweerd überantwort etc. Demnach ha⸗ 

ben wir eüch als bald geſchriben/ laut hierinnligender Copey. 

Vnd tragen kein ſcheühen/ ſonder moͤgen vmb erinnerung vnd 

anmanung willen eins waren rechten vnd gůten gewiſſens da⸗ 

uon Epictetus als ein heyden mehr auſs erleüchtem gemuͦt dan̄ 

heidniſcher menſchlicher klůgheit oder vernunfft anʒeigē thůt/ 

wol leyden dʒ ſolch Buͤchlin wie durch eüch iſt angeſehen vnder 

vnſerm Namen außgee/ vn̄ in truck gegebē werdt. Jr beweißt 

vns auch daran ſonder gůt gefallē/ neben fürderung gůter Po 

licey vn̄ ordnung/ die als ʒůuerhoffen iſt dadurch ʒů der menſchē 

angedencken muͤgen gefuͤrt vnd beweckt werdē/ günſtlich vmb 

eüch ʒůbeſchulden. Datum Harburg etc. 

Dem Wolgebornen herrn herren 

Wolff Karolen/ Grauen ʒů Otingen 

Meynem gnädigen herren. 

MEyn vnderthaͤnig willig dienſt/ ſeyen Ewern ge⸗ 

naden allʒeyt ʒůuor bereyt/ Gnaͤdiger herr/ Jch 

hab E. G. jungſt mir behendigte ſchrifften anʒei⸗ 

gend / das ſy an des heydniſchen meiſters Epicte⸗ 

ei Buͤchlin durch mich verteütſchet anmuͦtung gefallens ge⸗ 

hapt/ Auch vor gůt vnd nutʒ angeſehen/ durch den truck publi⸗ 

ciert werd etc. Alles innhaltʒ verleſen/ Darauff E. G. ich dienſt 

                                                                                     A ij           licher 

A2v 

licher meinung ʒůuernemē gib/ das (wie gemelt) meinung vnd 

leer Epicteti vnd der Stoici/ an jr ſelb rauhe ſcharpffe gemey⸗ 

nem an weſen vnd laͤben der menſchen etwas entgegen. Alſo iſt 

ſolch nit allein bey mehrer theyl der gelerten/ſondꝰ von gemeynē 

poͤffel gentʒlich veracht wordē. Deßwegē nit ʒůbefrembdē/ ſo diß 

Buͦchlin auch diſer ʒyt vō vilen/ entweder nit verſtandē werdē/ 

oder in geringer achtūg ſyn moͤcht. Jedoch ſo durch ſolch man̄ 

ʒů tugent gelaſſenhait/ verachtūg ʒeytlicher ding/ in ſonders ʒů 

erkantnus warhaffter gůter (ſo vil die natur des menſchē berei 

cht gefuͦrt vn̄ angetribē würd. Allſo mynes erachtēs mer gůtes 

kerns dan̄ die eüſſerſt ſchale oder ſchawfalt des bůchſtabes erſt⸗ 

lichs anſaͤhens verheißt/ darin̄ verfaſſet iſt. So hab ich auff 

E. G. wolmeynūg daſſelbig über vorangewendten vleyß gegen 

vnd mit dem kriechiſchen nach eyneſt Conferiert vnd erſaͤhen/ 

verſchafft/ wo vnd ſouerr die meynung vnd ſynne gůt vnd pley 

ben moͤgen/ bey der Lateiniſchen translation beſtandē/ wo nit/ 

die ſolch an etlichen orten geendert/ verhoffends die ſelbig hierin̄ 

beſſern/ vnd ye dem Kriechiſchen mer dan̄ Lateiniſche Jnter⸗ 

pretation gemeſs gefunden werden/ Wan̄ klarlich erſcheint das 

Policiam Kriechiſche Exemplar vaſt mangelhafft/ übel ge⸗ 

ſchriben geweſt iſt/ Derhalb diß teütſcher Epictetus an mehr 

enden dem Lateiniſchen ſich nit gantʒ vergleichet. Ʒů dem hat 

etwan durch vnd auß mangel teütſcher ſprach/ vnd wort/ domit 

rechter verſtand herfür pracht vn̄ erhaltē werden/ die notturfft 

erfordert/ Etlich mehr wort dan̄ in Kriechiſchem oder Lateini 

ſchem gefunden/ hinʒů ſetʒen/ wie diß alles den geuͤbten dulmet⸗ 

ſchen vnd ſprachkündigen(der ich nit bin)vnuerborgē/ Yedoch 

die kunſt vnd warheit lieben mehr wie recht vnd nutʒlich/ dann 

wie ſchon oder ʒierlich geredt werd/ ſich befleiſſen vnd erachten 

wie ſo wo rechter meynung Epicteti hierin̄ vileücht verfaͤlet / 

odꝰ etwas nit gantʒ lauter dar gethon iſt. Soll vn̄ mag daſſelbig 

ʒum theyl frembder arth der Stoiciſchen Philoſophi/ ſo in teüt 

ſcher ſprach vngewonlich auch das Epictetus ſich kurtʒer rede 

vnd weniger wort befliſſen/ ʒůgelegt werden. Was aber diß Buͤ⸗ 

chlin(wo ʒů gůtem verſtand recht vn̄ wol gefaßt)nutʒ ſchaffen 

vnd geberen mag/ Jſt auß vleiſſigem verleſen deſſelbigen(dañ 

es mehr dann eyneſt mit guͤtem auffmercken gelaͤſen vnd bewaͤ⸗ 

gen ſein will/ auch bey der kürtʒ in der vorred klar vn̄ aigentlich 

ʒůuernemen/ Gůter hoffnung vnd ʒůuerſicht E. G. mir ʒů vn⸗ 

gůtem nit auffʒenemen/ diſe Edition ſich etwas lang verwey⸗ 

let/ Seytmal ich auß ehrhafft vrſach vnd geſchefften ʒeytlicher 

ſolchs reuidiern/ vnd wie obgemelt mit dem Kriechiſchen ʒů⸗ 

uergleichen nicht moͤgen/ Vnderthaͤnigklich bittende E. G. 

woͤllen diß kleinfüge gab gnaͤgdigklich von mir empfahen vnd 

annemen/ mich jro willigen gnädigklich beuolhen fein laſſen. 

                                                                                       Datum 

A3r 

Datum Speyr des vier vnd ʒwentʒigſten Marcij/ Anno etc. 

vier vnd dreyſſigck. 

E. G. 

vnderthaͤniger 

Jacob Schenck Doctor 

Kay. M. Cammergeri⸗ 

chts Aduocat. 


